ՏԵՂԵԿԱՆՔ

[bookmark: _Hlk207887968][bookmark: _Hlk207887982]Հայաստանի Հանրապետության կառավարության և Գերմանիայի Դաշնային Հանրապետության կառավարության միջև «Տեխնիկական համագործակցության մասին Համաձայնագրի հաստատման նպատակահարմարության վերաբերյալ

Հայ-գերմանական հարաբերությունները հիմնված են բարեկամության ընդհանուր արժեքների վրա, ինչը Հայաստանի Հանրապետության (ՀՀ)  և Գերմանիայի Դաշնային Հանրապետության (ԳԴՀ) միջև միջպետական հարաբերությունների համապարփակ զարգացման երաշխիքն է: Այսօր ակտիվ և բազմավեկտոր համագործակցություն է ընթանում երկու երկրների կառավարությունների, գերատեսչությունների և տարածքային միավորումների միջև։
Հայաստանը շահագրգռված է ընդլայնել և ամրապնդել Գերմանիայի հետ համագործակցությունը քաղաքական, առևտրատնտեսական, գիտակրթական, մշակութային և փոխադարձ հետաքրքրություն ներկայացնող այլ ոլորտներում, ինչպես երկկողմ, այնպես էլ բազմակողմ ձևաչափով:  
Հիմք ընդունելով 2023թ․ նոյեմբերի 21-ին Երևանում կայացած միջկառավարական բանակցությունների արդյունքում ստորագրված արձանագրությունը, ինչպես նաև 1998թ․ հուլիսի 27-ին կնքված «Հայաստանի Հանրապետության կառավարության և Գերմանիայի Դաշնային Հանրապետության կառավարության միջև տեխնիկական համագործակցության մասին» Համաձայնագրի դրույթները՝ ՀՀ կառավարության և ԳԴՀ կառավարության միջև 2025 թվականի հոկտեմբերի 7-ին և 2025 թվականի հոկտեմբերի 8-ին հայտագրերի փոխանակման ձևով կնքվել է տեխնիկական համագործակցության մասին համաձայնագիրը (այսուհետ` Համաձայնագիր):
Համաձայնագրով նախատեսվում է հետևյալ օժանդակությունը․
1. Մասնավոր տնտեսության զարգացում և նախնական և միջին մասնագիտական կրթություն Հայաստանում՝ մինչև 6 100 000 եվրո (վեց միլիոն հարյուր հազար եվրո)
2. Կենսակայուն էներգետիկա հանուն Հայաստանի համայքների կլիմայադիմացկուն զարգացման՝ մինչև 6 100 000 եվրո (վեց միլիոն հարյուր հազար եվրո)
3. Հայաստանի համայնքների ինտեգրված զարգացում՝ մինչև 3 100 000 եվրո (երեք միլիոն հարյուր հազար եվրո)
4. Ուսումնասիրությունների և մասնագետների հայաստանյան ֆոնդեր՝ մինչև 300 000 եվրո (երեք հարյուր հազար եվրո)
ԳԴՀ կառավարությունը Համաձայնագրի 1-ին կետով ներկայացված՝ վերոնշյալ 4 ծրագրերի իրականացման համար տրամադրում է անձնակազմային և ոչ դրամական ծառայություններ, անհրաժեշտության դեպքում նաև ֆինանսական գումարներ՝ 15 600 000 եվրո ընդհանուր արժեքով (տասնհինգ միլիոն վեց հարյուր հազար եվրո)։ Նշված ծրագրերի կատարումը ԳԴՀ կառավարությունը հանձնարարում է Գերմանական Միջազգային համագործակցության ընկերությանը (ԳՄՀԸ/GIZ):
ՀՀ կառավարությունը կատարող կազմակերպություններին ազատում է բոլոր տեսակի ուղղակի հարկերից, որոնք ՀՀ-ում ծագում են Համաձայնագրի 1-ին կետով ներկայացված՝ վերոնշյալ 4 ծրագրերի կամ 3-րդ կետում նշված կատարողական պայմանագրերի, անհրաժեշտության դեպքում նաև ֆինանսական պայմանագրերի կնքման և կատարման համատեքստում։
ՀՀ կառավարությունը ԳԴՀ անունից ներմուծված ապրանքները, այդ թվում սարքերն ու ավտոմեքենաները, ազատում է բոլոր տեսակի ներմուծման և արտահանման տուրքերից, նավահանգստային և պահեստային վճարներից, ինչպես նաև բոլոր այլ պետական տուրքերից և երաշխավորում է դրանց անհետաձգելի բացթողումը։
ՀՀ կառավարությունը Համաձայնագրի 1-ին կետով ներկայացված՝ վերոնշյալ 4 ծրագրերի համատեքստում գերմանական կատարող կազմակերպությունների ձեռքբերած ապրանքները և ընդունված ծառայություններն ազատում է շրջանառության հարկերից կամ նմանատիպ ոչ ուղղակի հարկերից, որոնք ենթակա են վճարման          ՀՀ-ում։ 
2025 թվականի հոկտեմբերի 7-ին և 2025 թվականի հոկտեմբերի 8-ին հայտագրերի փոխանակման ձևով կնքված՝ «Հայաստանի Հանրապետության կառավարության և Գերմանիայի Դաշնային Հանրապետության կառավարության միջև տեխնիկական համագործակցության մասին համաձայնագրի հաստատումը Հանրապետության նախագահի կողմից բխում է ՀՀ կառավարության 2021-2026թթ. ծրագրի «5․1 «ՀՀ արտահանման ռազմավարության և կից ճանապարհային քարտեզի մշակում և իրականացում» կետից․ ԳԴՀ-ի հետ առևտրատնտեսական համագործակցության զարգացում՝ նպաստավոր միջավայրի ստեղծում առևտրային հարաբերությունների խթանման համար։
ՀՀ արտաքին գործերի նախարարությունը հայտնել է, որ Համաձայնագրի հաստատումը կամ վավերացումը Հայաստանի Հանրապետության վարած արտաքին քաղաքականության առումով նպատակահարմար է։
ՀՀ ֆինանսների նախարարությունը հայտնել է, որ Համաձայնագրով Հայաստանի Հանրապետության համար ֆինանսական պարտավորություններ նախատեսող դրույթներ առկա չեն։
[bookmark: _Hlk211595675]Հաշվի առնելով վերոնշյալը, ինչպես նաև այն, որ 2025թ․ հոկտեմբերի 30-ից 31-ը նախատեսվում է Հայաստանի Հանրապետության և Գերմանիայի Դաշնային Հանրապետության միջև ֆինանսական և տեխնիկական համագործակցության միջկառավարական հանձնաժողովի նիստը, որի օրակարգում ընդգրկված են նշված համաձայնագրով կարգավորվող հարցերը, ՀՀ էկոնոմիկայի նախարարությունը նպատակահարմար է գտնում հայտագրերի փոխանակման ձևով կնքված՝ Հայաստանի Հանրապետության կառավարության և Գերմանիայի Դաշնային Հանրապետության կառավարության միջև «Տեխնիկական համագործակցության մասին համաձայնագրի հաստատումը Հանրապետության նախագահի կողմից: 


ՀՀ ԷԿՈՆՈՄԻԿԱՅԻ ՆԱԽԱՐԱՐ՝ 				ԱՐՄԱՆ ԽՈՋՈՅԱՆ

